
Khawvela ram hausa ber pahnihna lo ni tawh, Pacific thiarkara awm,
Nauru ram chu khawvela ram rethei ber zinga mi a lo ni ta. Engati nge? An
ram hausakna ber leitha leh puak thei siamna (phosphate) chu rapthlak
khawpa nasa in an rut a, an ram environment ngaihtuah hauh loin an han
suasam ta tak tak a, an ram 90% chu phosphate laih chhuah nan an lai chhe
vek a, chu poison vang chuan an tui a bawlhhlawh vek a, buh leh bal, thei
leh thlai pahkhat mah an ching thei tawh lo a, ram dang atanga lakluh vek
a ngai a, an rethei si a, chaw fun man tlawm chi lo an lei thei si lo a, an
thau em em ringawt mai a ni.

Kum 2000 khan New York Times chuan Nauru phosphate chu tun
atanga kum 10 ah a ral vek ang a, ami chengte engtin nge an awm tih
article rintlak zet a chhuah a, an finance minister chuan “naktuk chuan
naktuk atana a inngaihtuah mai ang” tiin chu article chu a chhang vei rawk
a: Naktuk chu a rawn thleng thuai ta si, an environment chhiat vanga
chenna tlak loh khawpa hmun hreawm ram a lo ni ta. Khawvelin ‘Failed
State’ tiin a sawi.

Mizoram pawh Failed State kan ni chho mek: Monoculture pawizia, teak
leh oil palm (tunah paulownia kan ti leh tawh) hian engtiang chiahin nge
kan ram leilung a tihchhiat zirchianna lah la awm si lo. Chanchin ziaktu
ten "Mahni ram tichhetu Mizote" tiin ka ziak ve mek a nih hi

Environmentalist ropui, Roman (Romalsawma) Tlawng lui a zawh
chhuah tum khan Tlawng lui fintu lui kangchat nasatzia mangang takin a
sawi a. Rakkhel dar ri rapthlak tak a ni. Chiai phah kan tlem mai pawh a.
NHIDCL kawng laihna apiangah kawr leh luite 99.99% an chhilh bo vek a.
Luia cheng nungchate an chitmit nghal vek a ni. Hmasawnna khingbaiin
kan tui tawmbuk a tichhe vek tihna a ni.



Luipui hi luite hna nei leh tuihawkin a fin vanga luipui a ni. Kan
luipute hian fintu an neih loh chuan kangchah chiah an hmabak a, tichuan
mihring ten kan lo tuar ve tawh dawn a ni. Tui a awm loh chuan a awm
loh chuan tui awmna hmuna pem a ngai ang a, kan pem theih loh chuan
ram dang atanga lakluh a ni leh a, leina kan neih loh chuan tui thianghlim
lo pawh kan ei in a ngai ang. Hawh u, ramngaw kan thiah vang leh,
leivung leh bawlhhlawh kan paih duhdah avanga kan luite leh lui liante hi
kangchat a ni a, a la kangchat em lo pawh kangchat thei dinhmunah an
ding ti hriain theihtawp i chhuah tlang ang u.

Kan environment kan tih chhiat zel chuan Van ruahtui dilin Van
Pathian hnenah tawngtai chiam thin mah ila, min chhang chuang lo ang.



